
რეზონანსი

ივანიშვილი საკადრო წმენდას "ოცნების" პოლიტსაბჭოდან იწყებს (რეზონანსი)

ავტ. ეკატერინე ბასილაია

სტატიის თანახმად, ბიძინა ივანიშვილი პოლიტიკაში ოფიციალურად დაბრუნდა - ის "ქართული ოცნების" მართვას კულისების ნაცვლად უკვე პარტიის თავმჯდომარის სტატუსით გააგრძელებს. როგორც პოლიტოლოგები და ოპონენტები აცხადებენ, ივანიშვილმა ამით აღიარა, რომ სიტუაცია კრიტიკულია და მისი პოლიტიკურ სცენაზე გამოსვლა არის "ქართული ოცნების" ბოლო და მთავარი კოზირი, რომ პარტიის შიდა დაპირისპირებისა და ხელისუფლების უუნარობის გამო იმედგაცრუებული მხარდამჭერები როგორმე შეინარჩუნონ.
სტატიის ავტორი წერს, რომ ივანიშვილის დაბრუნებით ყველაზე მეტად გახარებული მმართველი პარტიის ძველი წევრები არიან და ელიან, რომ ცვლილებები იქნება არა მხოლოდ პოლიტსაბჭოში, არამედ საპარლამენტო თანამდებობებზეც. პარტიის ახალი დეპუტატები კი ცვლილებებს კატეგორიულად გამორიცხავენ პარლამენტშიც და მინისტრთა კაბინეტშიც, თუმცა, აღიარებენ, რომ პარტიის თავმჯდომარედ ივანიშვილის დაბრუნება ცვლილებებს მოასწავებს.

პოლიტოლოგი გია ხუხაშვილი მიიჩნევს, რომ ივანიშვილის დაბრუნების მიზეზი მმართველ პარტიაში არსებული დიდი შიდა დაპირისპირება გახდა, რომლის მოგვარებაც კულისებიდან გართულდა. გარდა ამისა, მისი თქმით, ქვეყნის შიგნით თუ ქვეყნის გარეთ მუდმივად ხდებოდა აპელირება ჩრდილოვან მმართველობაზე, რაც, ბუნებრივია, ქვეყანას ინსტიტუციურად აზიანებდა, რადგან ამით ხელისუფლება სარგებლობდა, პასუხისმგებლობას არაფერზე  იღებდა და ყველაფერი ივანიშვილის ბრალდებოდა.
ხუხაშვილი თანამდებობებზე მცირე ცვლილებებს არ გამორიცხავს, თუმცა იმის მოლოდინი არ აქვს, რომ ივანიშვილი პრემიერის ან პრეზიდენტის თანამდებობას დაიკავებს.

ექსპერტი ვახტანგ ძაბირაძე ამბობს, რომ ივანიშვილს დაბრუნება რამდენიმე პრობლემამ აიძულა: ერთი, რომ პარტიაში შიდა დაპირისპირებაა, თუმცა უფრო მნიშვნელოვანი არის ის, რომ ქვეყანაში ვითარება თანდათან იძაბება და პროცესების ცუდი მიმართულებით წასვლის ალბათობა მაღალია. მისივე თქმით, საკადრო ცვლილებები აუცილებლად იქნება, თუმცა ძალიან რთული ვითარებაა და ერთჯერადი წმენდა არაფრის მომტანი იქნება. 
„დარწმუნებული ვარ, ივანიშვილის დაბრუნებამ რაღაც იმედი ქართულ საზოგადოებაში ისევ გააღვიძა და ამ იმედს გამოკვება უნდა. ბევრი საქმეა საკეთებელი და პარტიის თავმჯდომარის სავარძლიდან ეს არ კეთდება, ის პრემიერ-მინისტრი უნდა გახდეს," - მიიჩნევს ძაბირაძე და დასძენს, რომ თუკი ივანიშვილის დაბრუნება მხოლოდ გარეგნული ცვლილებაა იმისთვის, რომ ამომრჩეველი არ დაკარგოს, მაშინ ის არა მარტო დაკარგავს ამ ხალხს, არამედ ერთმანეთთან დაიპირისპირებს კიდევაც.

ცისკარიშვილი: ივანიშვილისთვის პოლიტიკიდან მეორედ წასვლა უკვე ძალიან დიდი შეცდომა იქნება (რეზონანსი)

ავტ. ნინო ქეთელაური

ინტერვიუ სოსო ცისკარიშვილთან.

ექსპერტი სოსო ცისკარიშვილი პოლიტიკაში ბიძინა ივანიშვილის დაბრუნებით მოსახლეობის ცხოვრებაში რაიმე სასიკეთო ცვლილებას არ ელოდება, თუმცა, მიიჩნევს, რომ მმართველი პარტიის წევრთა კონსოლიდრება, დიდი ალბათობით, სასიკეთოდ წაადგება ქვეყანას. მისი თქმით, ჯობდა, ყოფილ პრემიერს ეს ნაბიჯი უფრო ადრე გადაედგა, ახლა კი, დიდი ალბათობით, ის შეაჩერებს  უმრავლესობაში კინკლაობასა და ერთმანეთის შეურაცხყოფას. ექსპერტი თვლის, რომ ივანიშვილი დიდი ხნით უნდა დარჩეს პოლიტიკაში, რადგან მისი კვლავ გაუჩინარება მასვე დააზარალებს. 
„არ მგონია, იგი მოტივირებული იყოს, რაიმე გზით გახდეს ქვეყნის პრემიერი ან პრეზიდენტი იმიტომ, რომ გარდა დღევანდელი პრეზიდენტისა, მისი პარტიის დანარჩენი აქტივი სრულიად მკაფიოდ იქნა პრივატიზებული ბატონი ბიძინას მიერ.“ - ამბობს რესპონდენტი. 
კითხვაზე, რეალურია თუ არა გავრცელებული ინფორმაცია, რომ პრეზიდენტის პოსტზე ფინანსთა მინისტრ მამუკა ბახტაძის კანდიდატურა განიხილება, ხოლო პრემიერ-მინისტრის თანამდებობისთვის მაია ცქიტიშვლს ამზადებენ, ცისკარიშვილი ამბობს, რომ ვერსიები ყოველდღე იცვლება და წინასწარი პროგნოზის გაკეთებას აზრი არ აქვს, თუმცა, აქვე აღნიშნავს, რომ ივანიშვილი მასთან პირად საუბრებში ამაყობდა მამუკა ბახტაძით და გიორგი გახარიათი, ამიტომ, გამორიცხული არ არის, მათი კანდიდატურები ხსენებულ თანმადებობებზე დასახელდეს. 
არმაზ ახვლედიანი: დაბრუნება არაფერს ნიშნავს, მთავარია, რა აქვს ჩაფიქრებული (რეზონანსი)

ავტ. თიკო ოსმანოვა

ინტერვიუ არმაზ ახვლედიანთან. 

"ქართული ოცნების" პოლიტსაბჭოს ყოფილი წევრი არმაზ ახვლედიანი გამოცემასთან ინტერვიუში პოლიტიკაში ბიძინა ივანიშვილის დაბრუნების შესახებ მიღებულ გადაწყვეტილებას აფასებს. მისი განმარტებით, დაბრუნება არაფერს ნიშნავს, მთავარია, რა აქვს ბიზნესმენს ჩაფიქრებული, ანუ,  არის თუ არა რეალური მზადყოფნა "ქართული ოცნების" შეცვლისთვის და დემოკრატიულ რელსებზე გადაყვანისათვის.
ახვლედიანის მოსაზრებით, ამ მიზნის მისაღწევად საჭიროა მტკიცე პოლიტიკური ნება და წესიერი, მცოდნე, პრინციპული ადამიანებისგან შემდგარი გუნდი, დღევანდელი შემადგენლობით კი რაიმე სასიკეთო ცვლილებას საზოგადოება არ უნდა ელოდოს. 
ახვლედიანი ივანიშვილის აღმასრულებელ ხელისუფლებაში დაბრუნებას არ ელოდება და აქვე დასძენს, რომ პოლიტიკაში მისი ჩართვა ქვეყნისთვის მაშინ იქნება სიკეთის მომტანი, თუ მოხერხდება "ქართულ ოცნებაში"  ძირეული, ფუნდამენტური რეფორმების დაწყება. 
ფოფხაძე: თუ ივანიშვილმა მითხრა წადიო, წავალ და ამას შეურაცხყოფად არ მივიღებ (რეზონანსი)

ავტ. თიკო ოსმანოვა

ინტერვიუ გედევან ფოფხაძესთან.

სტატიის თანახმად, "ქართული ოცნების" დეპუტატი გედევან ფოფხაძე პარტიაში რჩება, მაგრამ იმ შემთხვევაში, თუ ბიძინა ივანიშვილი არ ისურვებს მასთან თანამშრომლობას, მზადაა დაემორჩილოს. ამბობს, რომ არ ეწყინება, რადგან მისთვის ივანიშვილის ავტორიტეტი ბევრს ნიშნავს. ის მიესალმება პარტიის მართვის სათავეში ყოფილი პრემიერის დაბრუნებას და ელის, რომ იგი  ხელს შეუწყობს როგორც გუნდის გაძლიერებას, ასევე საჯარო პოლიტიკაში ქართული საქმის კეთებას.
ფოფხაძე ამბობს, რომ ის თავს შეიკავებდა ე.წ. პარტიული წმენდის დაანონსებისგან: „საუბარია ყველა იმ რესურსის ეფექტურად გამოყენებაზე, რომელიც გუნდში არის. თუ ამ კონფიგურაციაში ვინმე არ ვიქნებით მიზაშეწონილი, გავუწევთ ანგარიშს. მას თუ მიაჩნია, რომ ამ გუნდში სხვანაირი კონფიგურაციაა საჭირო და ჩემი ადგილი არ მოიძებნება, ამას შეურაცხმყოფელად არ მივიღებ და არც იმას ვიტყვი, რომ ვიღაცა უსამრთლოდ ცდილობს ჩემს ჩაჩოჩებას.“

რაც შეეხება სამთავრობო ცვლილებებს, ფოფხაძე ფიქრობს, რომ ამ ეტაპზე ამ საკითხზე საუბარი ნაადრევია, თუმცა, მიიჩნევს, რომ გადადგილებები და ზოგადი ცვლილებები საჭიროა.

როგორ აფასებთ ივანიშვილის ოფიციალურ დაბრუნებს პოლიტიკაში?

რუბრიკა: მოსაზრებები

ავტ. მარიამ კუპატაძე

„როგორ აფასებთ პოლიტიკაში ივანიშვილის დაბრუნებას?“ - ამ შეკითხვით "რეზონანსმა" საზოგადოების წარმომადგენლებს მიმართა.
გოგი თორაძე (კინორეჟისორი): "ადამიანმა დაინახა, რეალურად რაც ხდება, "ოცნება", ფაქტობრივად, გაჩერებულია.  პარტიაში ყველაფერი დაშლილი იყო, არაღიარების მიუხედავად. ივანიშვილი კი მოდის, რათა სიტუაცია გამოასწოროს. რა გამოვა აქედან, ვერ გეტყვით."

მიხეილ ღანიშაშვილი მწერალი): "თავიდან, როდესაც ივანიშვილი მოვიდა, იმედით აავსო ხალხი, მაგრამ ეს იმედი მოსახლეობას გაუცრუვდა. არ მგონია, მისმა პოლიტიკაში დაბრუნებამ რაიმე სასიკეთოდ შეცვალოს ქვეყნისათვის."

თემურ ნანეიშვილი (პროფესორი): "დადებითად ვაფასებ. ჯობია, ის ღიად იყოს პოლიტიკაში. პარტია მისი შექმნილია და გარკვეულწილად სწორედ მას ეკისრება მორალური პასუხისმგებლობა საზოგადოებაზე. ვფიქრობ, ივანიშვილის პოლიტიკაში დაბრუნება შედეგიანი იქნება, რადგან რესურსი არსებობს."
ნუცა ჯანელიძე (მუსიკათმცოდნე): "არაჩვეულებრივი გადაწყვეტილებაა, თითქოს დავმშვიდდი. ივანიშვილის დაბრუნება, ვფიქრობ, შედეგიანი იქნება. გარკვეული ცვლილებები უნდა მოხდეს."

ტაქსისტებს, ძიძებს, მანქანის ხელოსნებს სესხს ვეღარ მისცემენ / ქვეყანაში იზღუდება სესხის გაცემა, რაც ჭარბვალიანობის საფრთხემ გამოიწვია (რეზონანსი)

ავტ. ნათია ლომიძე

სტატიის თანახმად, ეროვნული ბანკი კომერციულ ბანკებს რეგულაციას უწესებს, - იზღუდება სესხის გაცემა, რამაც, შესაძლოა, მომხმარებელი საჭირო და აუცილებელი დახმარების გარეშე დატოვოს.
ფინანსისტების ნაწილი მიიჩნევს, რომ რეგულაცია პრობლემას იმ მოქალაქეებს შეუქმნის, რომლებსაც შემოსავალი აქვთ, თუმცა მის ოფიციალურ დადასტურებას ვერ ახერხებენ.

საბანკო სფეროს სპეციალისტი მიხეილ თოქმაზიშვილი "რეზონანსთან" საუბრისას აღნიშნავს, რომ ეროვნული ბანკის მიერ დაწესებული რეგულაცია საფინანსო ბაზარზე არსებულმა მდგომარეობამ განაპირობა. მისივე თქმით, ეს, ერთი მხრივ, კარგია იმ თვალსაზრისით, რომ ნამდვილად ბევრ ადამიანს აღარ მისცემენ სესხს იმის გამო, რომ მათ არ აქვთ შესაძლებლობა, დაფარონ კრედიტი. მეორე მხრივ კი, ამ შეზღუდვაში მოჰყვებიან ისინი, ვისაც დღეს რეალური შემოსავალი აქვს, მაგრამ ოფიციალურად ვერ ადასტურებს. ამიტომ ბანკი მათდამი ნდობას დაკარგავს.

ეროვნული ბანკის მიერ დაგეგმილ ცვლილებას გამოეხმაურა "საზოგადოება და ბანკების" დამფუძნებელი გიორგი კეპულაძე. მისი აზრით, ამიერიდან კიდევ უფრო გართულდება თვითდასაქმებული ადამიანებისთვის სესხის მიცემა, როგორებიც არიან ძიძები, ტაქსის მძღოლები, რეპეტიტორები ან "პროფილაქტიკის" ხელოსნები, რომლებსაც აქვთ რეალური შემოსავალი, თუმცა ამის დადასტურება უჭირთ.

ექსპერტთა ნაწილი თვლის, რომ კრედიტების გაცემაზე შეზღუდვის დაწესების მთავარი არგუმენტი არის ჭარბვალიანობა. რეალურ კი, ქვეყანაში  ჭარბვალიანობის პრობლემა არ დგას. 

აფხაზები პოლიტიკას ცვლიან, უცხოელს სოხუმში ბინის ყიდვის უფლება ექნება (რეზონანსი)

ავტ. თიკო ოსმანოვა

გამოცემის ინფორმაციით, აფხაზეთში უცხო ქვეყნის მოქალაქეების ნაწილს, შესაძლოა, საცხოვრებელი კორპუსის მშენებლობისა და კორპუსებში ბინის შეძენის უფლება მიეცეს. ამ ინიციატივით სოხუმის დე ფაქტო საკრებულოს თავმჯდომარე კონსტანტინე ფილია გამოდის. მისი თქმით, საუბარია მხოლოდ და მხოლოდ იმ ქვეყნების მოქალაქეებზე, რომლებმაც აფხაზეთის "დამოუკიდებლობა" აღიარეს.
სტატიის ავტორი წერს, რომ სეპარატისტთა "კანონებით" უცხოელზე მიწის გასხვისება აკრძალულია. შესაბამისად, აფხაზეთის უშიშროების ექსმინისტრ ლევან კიკნაძისთვის გაუგებარია, როგორ აპირებს ადგილობრივი საკრებულო ამის განხორციელებას, კანონში ცვლილება კი, კიკნაძის თქმით, დაპირისპირების ახალ ტალღას გამოიწვევს.
ექსპერტ მამუკა არეშიძის აზრით კი, ეს ფორმალური პოლიტიკური სვლა იქნება და მას რაიმე მნიშვნელოვანი გარღვევა არ მოჰყვება.

ახალი თაობა
ვის გაუშვებს ბიძინა ივანიშვილი პოლიტსაბჭოდან (ახალი თაობა)

ავტ. შორენა მარსაგიშვილი

სტატიაში ნათქვამია, რომ დაშლის პირას მისული „ქართული ოცნებისთვის“ პოლიტიკაში ბიძინა ივანიშვილის დაბრუნება სასწაულის ტოლფასია, ახლა კახა კალაძესა და გიორგი კვირიკაშვილს შორის დავა დროებით მაინც შეწყდება, რადგან ისინი დიდი ხანია, იმის დამტკიცებას ცდილობენ, თუ ვინ არის გუნდში მთავარი,  ივანიშვილის დაბრუნებით კი ამ კითხვას პასუხი გაეცა. 

დეპუტატი დავით ჭიჭინაძე ამბობს, რომ დღეიდან პარტიაში ყველაფერი უკეთესობისკენ წავა. ივანიშვილის პოლიტიკაში დაბრუნებას მიესალმნენ კახა კალაძე და ირკლი კობახიძეც. 

განსხვავებული რეაქცია ჰქონდა ოპოზიციას. მიხეილ სააკაშვილის განმარტებით, ყოფილ პრემიერს სომხეთში განვითარებული მოვლენები და საფრანგეთში მის წინააღმდეგ აღძრული სისხლის სამართლის საქმე აშინებს და ცდილობს, პირადი დაცვა ხელისუფლებაში იპოვოს. 
„ლეიბორისტმა“ შალვა ნათელაშვილმა კი ივანიშვილი დებატებში გამოიწვია. მისი თქმით, ყოფილ პრემიერთან ბრძოლის ახალი ეტაპი იწყება. 
„რესპუბლიკელ“ დავით ბერძენიშვილს ეს ფაქტი ბრეჟნევს და უძრაობის ხანას ახსენებს და ამბობს, რომ „ქართული ოცნება“ ცუდად დაამთავრებს.
„ევროპული საქართველოს“ ერთ-ერთი ლიდერის, გიგა ბოკერიას მტკიცებით, ოფიციალურად დადასტურდა, რომ ქვეყანა ღრმა კრიზისშია. 
„დაიცავი საქართველოს“ დამფუძნებელი კახა მიქაია ივანიშვილის დაბრუნებას „ქართული ოცნების“ აღიარებით ჩვენებას უწოდებს ყველა იმ ბრალდებაზე, რომელსაც ხალხი წლების განმავლობაში უყენებდა მმართველ ძალას. 
სიახლე დადებითად მხოლოდ ირმა ინაშვილმა შეაფასა. მისი თქმით, დასავლეთი შეწყვეტს არაფორმალურ მმართველობაზე საუბარს, რაც ქვეყანას აზიანებდა. 
სტატიის თანახმად, მომხდარის გამო არ აღფრთოვანებულა დავით უსუფაშვილი, თუმცა, ამ გადაწყვეტილებას მაინც დადებით მომენტად აფასებს. 

კულუარული ინფორმაციით, მმართველი პარტიის ლიდერებისთვის ივანიშვილის დაბრუნება სასიამოვნო სიურპრიზი არ ყოფილა. „ქართულ ოცნებასთან“ დაახლოებული წყარო „ახალ თაობასთან“ აცხადებს, რომ პარლამენტს, ფაქტობრივად, კალაძე აკონტროლებს, კვირიკაშვილმა კი რეგიონებში სცადა პოზიციების გამყარება. 

„TV პირველის“ ინფორმაციით, ბიძინა ივანიშვილი „ქართული ოცნების“ პოლიტსაბჭოდან პოლიტიკური ლიდერების დიდ ნაწილს გაუშვებს. ჟურნალისტი ინგა გრიგოლია აცხადებს, რომ პოლიტსაბჭოს დატოვებს ყველა, გარდა ირაკლი კობახიძის, კახა კალაძის და გიორგი კვირიკაშვილისა.

ირაკლი სესიაშვილი: „ივანიშვილის პრეზიდენტობაზე მსჯელობა არ გვქონია“ / „პრემიერ კვირიკაშვილის შეცვლას არ უნდა ველოდოთ“ (ახალი თაობა)

ავტ. ნათია ხურცილავა

ინტერვიუ ირაკლი სესიაშვილთან.

„ქართული ოცნების“ წევრი ირაკლი სესიაშვილი გამოცემასთან ინტერვიუს ბიძინა ივანიშვილის პოლიტიკაში დაბრუნებაზე საუბრით იწყებს და საზოგადოებას განუმარტავს, რომ მისი გადაწყვეტილება განპირობებულია არა  ბოლო დროს მომხდარი გაუგებრობებით, არამედ პარტიული ინტერესებით. მისი განმარტებით, ახლა არის საშუალება იმისთვის, რომ პარტიაში გატარდეს რეფორმები და ჩამოყალიბდეს ევროპული ტიპის ძლიერ პარტიად. 
სესიაშვილის ინფორმაციით, ივანიშვილთან შეხვედრაზე, ძირითადად, მის დაბრუნებასთან დაკავშირებულ პროცედურებზე იყო საუბარი, საპრეზიდენტო კანდიდატად მის დასახელებაზე, ან პრემიერ-მინისტრის შეცვლაზე და სხვა საკადრო ცვლილებებზე მსჯელობას კი ადგილი არ ჰქონია. 
„გიგა ბოკერია და იგორ გიორგაძე ერთად მოქმედებენ“ / ემზარ კვიციანი: „მოღალატეებმა ბრძოლა გამომიცხადეს“ (ახალი თაობა)

ავტ. შორენა მარსაგიშვილი

ინტერვიუ ემზარ კვიციანთან.

„პატრიოტთა ალიანსის“ ერთ-ერთი ლიდერი ემზარ კვიციანი აცხადებს, რომ მას შემდეგ, რაც პარლამენტში რელიგიური გრძნობების შეურაცხყოფის შესახებ კანონის ინიცირება მოახდინა, მას ყველა მიმართულებით უტევენ და არ პატიობენ რელიგიური გრძნობების დაცვას. რესპონდენტის დაკვირვებით, ეს გიგა ბოკერიას მეთოდებია, რომელიც იგორ გიორგაძის მითითებებს ასრულებს. გიორგაძე კი ყველაფერს ეწინააღმდეგება, რაც ქვეყნისთვის სასარგებლოა, მათ შორის, რუსეთსა და საქართველოს შორის ურთიერთობის მოწესრიგებას. 
კვიციანი პირობას დებს, რომ გიორგაძის ნების საწინააღმდეგოდ, რუსეთთან ურთიერთობას „პატრიოტთა ალიანსი“ მაინც დაარეგულირებს. 
„ეროვნული ბანკის პრეზიდენტი ეკონომიკაში უკეთესად უნდა ერკვეოდეს“ / დემურ გიორხელიძე: „წლიურ 60%-იან სესხს ვერავინ გადაიხდის“ (ახალი თაობა)

ავტ. ნონა ცაბაძე

ინტერვიუ დემურ გიორხელიძესთან 

ქვეყანაში მიმდინარე ეკონომიკურ პროცესებს გამოცემასთან საუბრისას მიმოიხილავს ექსპერტი ეკონომიკურ საკითხებში დემურ გიორხელიძე. მისი განმარტებით, ქვეყანაში ცენტრალური პრობლემა არის მაკროეკონომიკური მდგომარეობა, როცა ქარული ფულის მასა შეადგენს მთელი ეკონომიკის 18%-ს და იგი არ ჰყოფნის ეკონომიკის განვითარებას. მეორე სუბიექტური მხარე კი გაუგებარი პოლიტიკაა, რომელსაც ეროვნული ბანკი ატარებს. ექსპერტის თქმით, განცხადება, რომ თითქოს ეროვნული ბანკი არ ერევა ბაზრის მოქმედებაში, უკიდურესად არაპროფესიონალურია. მისი თქმით, სამწუხაროდ, ეროვნული ბანკი ვერ გახდა ის ინსტიტუტი, რომელიც ძალიან მნიშვნელოვან როლს შეასრულებს მთავრობასთან ერთად მაკროეკონომიკური პოლიტიკის გატარებაში. 
გიორხელიძე ამბობს, რომ ქვეყანაში ფულადი სახსრები ცოტაა, ადამიანებს უჩნდებათ მოთხოვნილებები და მათ დასაკმაყოფილებლად იღებენ კრედიტებს, რომელთა პირობებსაც წინასწარ არ ეცნობიან და საბოლოოდ, უწევთ 60%-იანი სარგებლის გადახდა ბანკისთვის, რასაც ვეღარ ახერხებენ და ათასობით ადამიანი რჩება ქუჩაში. 
ექსპერტი დასძენს, რომ მას არ აქვს იმედი, რომ ეროვნული ბანკის მიერ მიერ გატარებული პოლიტიკით სიტუაციას უკეთესობისკენ შეცვლის. 

